
TIJORAT BANKLARI BARQARORLIGINI 
TA’MINLASHDA KAPITALNING ROLI

Mirzaraximova Nurhayot Baxrom qizi
O‘zbekiston Respublikasi Bank-moliya akademiyasi
Magistratura, MBA Banking mutaxassisligi talabasi
E-mail: nurkhayot@gmail.com 

Annotatsiya. Mazkur maqolada tijorat banklarining moliyaviy barqarorligini ta’minlashda bank kapitalining tutgan o‘rni 
hamda uning iqtisodiy mohiyati ilmiy jihatdan tadqiq etilgan. Tadqiqot jarayonida O‘zbekiston bank tizimi misolida 2021—
2024-yillar davomida banklarning kapital yetarliligi (CAR), aktivlar rentabelligi (ROA) va moliyaviy barqarorlikni baholovchi 
Z-score ko‘rsatkichlari tahlil qilindi. Basel III xalqaro standartlarining joriy etilishi bank kapitalining sifati va barqarorlikka 
ta’siri yoritib berildi. O‘tkazilgan empirik tahlillar natijasida bank kapitali hajmi hamda barqarorlik indeksi o‘rtasida ijobiy 
korrelyatsion bog‘liqlik mavjudligi aniqlandi. Xulosa qismida bank kapitalini riskka yo‘naltirilgan boshqarish mexanizmlarini 
takomillashtirish bo‘yicha ilmiy-amaliy takliflar ishlab chiqildi.

Kalit soʻzlar: tijorat banki, bank kapitali, bank barqarorligi, kapital yetarliligi, bank risklari, Basel III, Z-score.
Abstract. This paper examines the role of bank capital and its economic essence in ensuring the financial stability of 
commercial banks. The study analyzes capital adequacy (CAR), return on assets (ROA), and the financial stability 
indicator Z-score of the banking system of Uzbekistan over the period 2021—2024. The impact of the implementation of 
Basel III international standards on the quality of bank capital and overall financial stability is highlighted. The empirical 
results reveal a positive correlation between bank capital and the stability index. In conclusion, scientific and practical 
recommendations are proposed to improve risk-oriented bank capital management mechanisms.

Key words: commercial bank, bank capital, bank stability, capital adequacy, bank risks, Basel III, Z-score.
Аннотация. В данной работе исследуется роль банковского капитала и его экономическая сущность в обеспечении 
финансовой устойчивости коммерческих банков. В ходе исследования на примере банковской системы 
Узбекистана проанализированы показатели достаточности капитала (CAR), рентабельности активов (ROA) и 
индекс финансовой устойчивости Z-score за 2021—2024 годы. Освещено влияние внедрения международных 
стандартов Базель III на качество банковского капитала и уровень устойчивости банков. Результаты эмпирического 
анализа свидетельствуют о наличии положительной корреляции между объемом банковского капитала и индексом 
устойчивости. В заключительной части представлены научно-практические предложения по совершенствованию 
риск-ориентированного управления банковским капиталом.

Ключевые слова: коммерческий банк, банковский капитал, устойчивость банка, достаточность капитала, 
банковские риски, Базель III, Z-score.

K I R I S H
Hozirgi global iqtisodiy beqarorlik, xalqaro moliya bozorlaridagi volatillik va geosiyosiy omillar ta’siri 

sharoitida bank tizimi barqarorligi milliy iqtisodiyot xavfsizligining muhim tarkibiy qismiga aylanmoqda. Ayniqsa, 
rivojlanayotgan mamlakatlar uchun, jumladan, O‘zbekiston uchun tijorat banklari barqarorligini ta’minlash 
masalasi strategik ahamiyat kasb etadi. Chunki bank tizimi orqali iqtisodiyotning real sektori moliyalashtiriladi, 
investitsiya faoliyati qo‘llab-quvvatlanadi hamda tadbirkorlik subyektlarining barqaror faoliyati ta’minlanadi.

So‘nggi yillarda O‘zbekistonda bank tizimini tubdan isloh qilish, tijorat banklarini kapitallashtirish va ularning 
moliyaviy barqarorligini kuchaytirish davlat siyosatining ustuvor yo‘nalishlaridan biri sifatida belgilanmoqda. 
Mamlakat iqtisodiyotida davlat ishtirokidagi banklar ulushining yuqoriligi, yirik investitsiya loyihalarini 
moliyalashtirishda bank aktivlarining jadal o‘sishi hamda uzoq muddatli kreditlar salmog‘ining ortib borishi 
bank kapitalini mustahkamlash masalasini yanada dolzarb etmoqda. Ushbu holat kapital yetarliligini saqlash, 
risklarni qoplash va bankrotlik xavfini kamaytirish zaruriyatini kuchaytirmoqda.

Bundan tashqari, O‘zbekistonda iqtisodiyotni liberallashtirish va moliya bozorlarini ochish jarayoni tashqi 
shoklarga nisbatan bank tizimining ta’sirchanligini oshirmoqda. Valyuta kursining erkin shakllanishi, inflyatsion 

bosimlar hamda tashqi qarz yukining ortib borishi bank risklarining ko‘payishiga olib kelmoqda. Bunday 
sharoitda bank kapitali tijorat banklari uchun “himoya buferi” vazifasini bajarib, ularning moliyaviy barqarorligini 
ta’minlashda hal qiluvchi rol o‘ynaydi.

Shu bilan birga, O‘zbekiston Respublikasi Markaziy banki tomonidan Basel III xalqaro standartlarini 
amaliyotga joriy etish jarayoni bosqichma-bosqich amalga oshirilmoqda. Ushbu standartlar kapital sifati, kapital 
buferlari hamda riskka yo‘naltirilgan yondashuvlarga alohida e’tibor qaratadi. Amaliyot shuni ko‘rsatmoqdaki, 
ayrim tijorat banklarida kapitalni samarali boshqarish, uning tarkibiy sifatini oshirish va kapitalni uzoq muddatli 
barqarorlik instrumenti sifatida qo‘llash borasida muayyan muammolar saqlanib qolmoqda.

Shu nuqtai nazardan, tijorat banklari barqarorligini ta’minlashda kapitalning roli, kapital yetarliligi va bank 
risklari o‘rtasidagi o‘zaro bog‘liqlikni ilmiy jihatdan chuqur tadqiq etish, ayniqsa, O‘zbekiston bank tizimi misolida 
empirik tahlillar asosida o‘rganish dolzarb ilmiy va amaliy ahamiyat kasb etadi. Mazkur tadqiqot banklarning 
moliyaviy barqarorligini mustahkamlash, risklarni cheklash hamda bank tizimining uzoq muddatli barqaror 
rivojlanishini ta’minlashga xizmat qiladi.

M A V Z U G A  O I D  A D A B I Y O T L A R  S H A R H I
Bank kapitali va bank barqarorligi masalalari jahon va mahalliy iqtisodchi olimlar tomonidan keng tadqiq 

etilgan.
Jahon iqtisodiy adabiyotlarida Mishkin bank kapitalini bank risklarini qoplovchi asosiy himoya buferi sifatida 

baholab, uni bank barqarorligining markaziy elementi deb hisoblaydi (Mishkin, 2022). Merton tadqiqotlarida esa 
kapitalning kamayishi bank tizimida tizimli risklarning kuchayishiga olib kelishi ilmiy jihatdan asoslab berilgan 
(Garcia-Feijoo, Siegel and Kohn, 2020).

Basel qo‘mitasi hujjatlarida kapital yetarliligi banklarning yo‘qotishlarga chidamliligini ta’minlovchi asosiy 
instrument sifatida talqin etiladi (Basel Committee on Banking Supervision, 2024). Basel III standartlarida 
kapital sifatini yaxshilash hamda kapital buferlarini joriy etish bank barqarorligini oshirishga qaratilgan muhim 
institutsional chora sifatida belgilangan (Basel Committee on Banking Supervision, 2024). Shu bilan birga, 
ushbu standartlarda asosiy Tier 1 kapitali ulushi oshirilgan va kapital buferlari joriy etilgan bo‘lib, mazkur talablar 
bank tizimi barqarorligini ta’minlashga qaratilgan (Juselius, Marques and Tarashev, 2025).

Mahalliy olimlardan Z. Xudoyberganova bank kapitali barqaror bank tizimini shakllantirishda muhim o‘rin 
tutishini ta’kidlaydi hamda O‘zbekiston tijorat banklarida kapital yetarliligini oshirish bank risklarini kamaytirishning 
asosiy yo‘li sifatida ko‘rsatadi (Xudayberganova, 2025).

Shu bilan birga, mavjud tadqiqotlarda bank kapitali va barqarorlik o‘rtasidagi bog‘liqlik asosan nazariy 
jihatdan yoritilgan bo‘lib, bank tizimi xususiyatlarini hisobga olgan holda kompleks empirik tahlil o‘tkazish 
zarurati saqlanib qolmoqda.

T A D Q I Q O T  M E T O D O L O G I YA S I
Tadqiqotda tijorat banklari barqarorligini ta’minlashda kapitalning rolini baholash maqsadida iqtisodiy-

statistik tahlil, taqqoslama usul, korrelyatsiya va regressiya tahlili usullaridan foydalanildi. Asosiy tahlil kapital 
yetarliligi koeffitsiyenti (CAR), aktivlar rentabelligi (ROA), noqobil kreditlar ulushi (NPL) hamda likvidlik 
koeffitsiyenti ko‘rsatkichlariga asoslandi. Tadqiqot jarayonida O‘zbekiston Respublikasi Markaziy bankining 
rasmiy ma’lumotlariga tayanilib, respublikada faoliyat yuritayotgan yirik tijorat banklarining 2020—2023 yillar 
davomidagi moliyaviy ko‘rsatkichlari o‘rganildi.

T A H L I L  V A  N A T I J A L A R
Bank kapitali bankning o‘z mablag‘lari bo‘lib, u yo‘qotishlarni qoplash, joriy faoliyatni ta’minlash hamda 

bankka bo‘lgan ishonchni mustahkamlash vazifalarini bajaradi. Iqtisodiy nuqtai nazardan kapital bankning 
moliyaviy barqarorligi va to‘lov qobiliyatini belgilovchi asosiy ko‘rsatkich hisoblanadi.

Bank kapitali bir nechta asosiy funksiyalarni bajaradi, jumladan:
— himoya funksiyasi;
— operatsion funksiya;
— regulyativ funksiya;
— ishonchni ta’minlash funksiyasi.
Mazkur funksiyalar bank kapitalining bank risklarini cheklash va barqaror faoliyat yuritishda asosiy vosita 

ekanligini ko‘rsatadi.
Bank barqarorligi bankning iqtisodiy shoklar ta’sirida o‘z moliyaviy holatini saqlab qolish qobiliyati sifatida 

tavsiflanadi. Kapital yetarliligi esa ushbu barqarorlikni ta’minlashda asosiy omil hisoblanadi. Yetarli kapital 
riskli aktivlar o‘sishining salbiy ta’sirini yumshatadi, likvidlik muammolarini yengib o‘tish imkonini beradi hamda 

bank bankrotligi ehtimolini pasaytiradi. Ilmiy tadqiqotlar kapital yetarliligi yuqori bo‘lgan banklar inqiroz davrida 
nisbatan barqaror faoliyat yuritishini tasdiqlaydi.

Bugungi kunda bank barqarorligini integral baholash uchun Z-score ko‘rsatkichi ilmiy adabiyotlarda keng 
qo‘llaniladi:

bu yerda:
Z - bank barqarorligi indeksi;
ROA - aktivlar rentabelligi;
CAR - Kapital yetarliligi ko‘rsatkichi;
σ(ROA) - ROAning standart og‘ishi.
Z-score ko‘rsatkichining yuqori bo‘lishi bankning bankrotlik ehtimoli past ekanligini anglatadi. Mazkur 

formula kapitalning bank barqarorligiga ta’sirini to‘g‘ridan-to‘g‘ri aks ettiradi.
Keltirilgan formula asosida respublika tijorat banklaridagi barqarorlik holatiga baho berish maqsadida 

O‘zbekiston Respublikasi Markaziy banki ma’lumotlariga tayangan holda tahliliy hisob-kitoblar amalga oshirildi 
(1-jadval).

1-jadval ma’lumotlaridan ko‘rinib turibdiki, 2021—2024-yillar davomida tijorat banklarining kapital yetarliligi 
17,5 foizdan 17,4 foizgacha biroz pasaygan bo‘lsa-da, barqaror darajada saqlanib qolgan. Ushbu ko‘rsatkichlar 
bank aktivlarining sifatini saqlash va moliyaviy barqarorlikni ta’minlashga xizmat qilgan.

1-jadval. O‘zbekiston tijorat banklarida kapital va barqarorlik ko‘rsatkichlari (2021—2024 yy.)1

Yillar Kapital yetarliligi (CAR, %) ROA (%) NPL (%) Z-score
2021 17,5 1,3 5,2 14,1

2022 17,8 2,5 3,8 20,3

2023 17,5 2,6 3,5 21,0

2024 17,4 1,4 3,9 15,6

Xususan:
— ROA ko‘rsatkichlarining o‘zgarishi (2021-yilda 1,3 % dan 2023-yilda 2,6 % ga ko‘tarilib, 2024-yilda 1,4 

% ga pasayishi) bank faoliyati samaradorligidagi dinamikani aks ettiradi; 2022—2023-yillarda samaradorlik 
oshgan, 2024-yilda esa biroz pasaygan;

— NPL darajasining kamayishi (2021-yilda 5,2 % dan 2023-yilda 3,5 % gacha, 2024-yilda esa 3,9 % ga 
biroz oshgan) risklarni qoplashda kapital va bank aktivlari sifatining muhimligini ko‘rsatadi;

— Z-score ko‘rsatkichining 14,1 dan 21,0 gacha oshishi 2021—2023-yillarda bank barqarorligining sezilarli 
darajada mustahkamlanganini bildiradi, 2024-yilda Z-score ko‘rsatkichining 15,6 ga tushishi esa barqarorlik 
darajasidagi nisbiy pasayishni aks ettiradi.

Korrelyatsiya tahlili natijalariga ko‘ra kapital yetarliligi (CAR) va Z-score ko‘rsatkichlari o‘rtasida ijobiy 
bog‘liqlik saqlanib qolgan bo‘lib, bu kapital bank barqarorligini ta’minlashda muhim omil ekanligini tasdiqlaydi.

Olingan natijalar quyidagilarni ko‘rsatadi:
— kapitalning oshishi banklarning riskka chidamliligini kuchaytiradi;
— kapital barqarorligining o‘sishi bankrotlik ehtimolini pasaytiradi;
— kapital yetarliligi bank samaradorligi va moliyaviy barqarorlikni bir vaqtning o‘zida ta’minlovchi muhim 

omil hisoblanadi.
Shunday qilib, O‘zbekistonda bank tizimini isloh qilish jarayonida tijorat banklari kapitalini oshirish ustuvor 

vazifa sifatida belgilangan. O‘zbekiston Respublikasi Markaziy banki tomonidan kapital yetarliligiga oid talablar 
bosqichma-bosqich xalqaro standartlarga yaqinlashtirilmoqda. Kapitalning oshishi banklarning kredit portfeli 
sifati, risklarni boshqarish imkoniyatlari hamda investitsiya jozibadorligiga ijobiy ta’sir ko‘rsatmoqda.

X U L O S A  V A  T A K L I F L A R
Xulosa qilib aytganda, tijorat banklari barqarorligini ta’minlashda bank kapitali hal qiluvchi ahamiyatga ega. 

Bank risklarini qoplash, bankka bo‘lgan ishonchni mustahkamlash hamda moliyaviy barqarorlikni saqlashda 
kapital asosiy iqtisodiy omil hisoblanadi.

1	  Manba: (‘Statistik byulleten’, 2021); (‘Statistik Byulleten’, 2023); (‘Statistik Byulleten’, 2024) asosida muallif ishlanmasi.

Shu munosabat bilan kapitalni riskka yo‘naltirilgan boshqarish mexanizmlarini rivojlantirish, stress-testlash 
amaliyotini joriy etish, kapitalni rejalashtirish jarayonlarini kuchaytirish hamda Basel III talablarini to‘liq va izchil 
qo‘llash maqsadga muvofiqdir.

